
Bincangkan faktor-faktor berikut ke arah mengukuhkan peradaban  sesebuah negara iaitu:
a. persekitaran dan alam semulajadi.  b. kemajuan teknologi. (15 Markah)
     
      Peradaban menjadi satu kayu ukur bagi keberhasilan lahiriah dan rohaniah sesuatu masyarakat di sesebuah negara. Peradaban juga menjadi menjadi cerminan kepada kemajuan yang dicapai oleh manusia dalam kehidupan mereka dalam konteks membawa kebaikan atau menjadikan kehidupan sejagat lebih aman. Menurut Muhammad Uthman El-Muhammadi, peradaban ialah pencapaian semua aspek pemikiran, moral, sosial dan kebendaan dalam kehidupan sesuatu masyarakat . Menurut Syed Muhammad Naquib al-Attas pula peradaban ialah keadaan kehidupan masyarakat yang telah mencapai kehalusan tatasusila dan kebudayaan yang luhur bagi seluruh masyarakatnya. Berdasarkan dua pandangan tokoh tersebut, dapat kita simpulkan bahawa peradaban bukan sahaja bergantung kepada kemajuan teknologi sahaja , tetapi bergantung juga kepada penguasaan jati diri manusia itu secara holistik. Peradaban amatlah penting untuk mengekalkan keharmonian dan kesejahteraan negara kita tambahan pula negara kita kaya dengan kepelbagaian kaum. Tanpa peradaban, mana mungkin bersatunya hati hati masyarakat yang berbeza warna kulit di negara kita ini. Justeru itu, kita perlulah sedar akan kepentingan pengukuhan peradaban di negara kita bagi mengekalkan kesejahteraan hidup yang kita capai kini tanpa berlaku sebarang pertingkahan. Terdapat beberapa faktor yang dapat mengukuhkan peradaban di sesebuah negara. Antaranya ialah persekitaran dan alam semulajadi serta kemajuan teknologi yang dicapai oleh sesebuah negara.
     Sebelum kita membincangkan faktor yang pertama iaitu persekitaran dan alam semulajadi, ada baiknya kita telusuri maksud alam semulajadi itu sendiri. Alam semula jadi merangkumi segala jirim hidup dan jirim bukan hidup yang berada secara semula jadi di bumi. Ini bermakna alam semulajadi ini adalah suatu ciptaan tuhan yang pada asalnya wujud tanpa kegiatan manusia dan sudah menjadi salah satu sifat manusia dimana memerlukan kebergantungan kepada alam semula jadi untuk meneruskan hidup. Apa yang dimaksudkan disini adalah , tanpa  alam semulajadi kita tidak dapat sumber makanan , sumber bekalan air bersih dan juga udara bersih untuk dihirup. Maka kita sewajibnya menjaga alam semula jadi kerana ianya juga merupakan ciptaan tuhan yang dihadiahkan kepada kita saat kita hidup di dunia ini. Jika kita singkapkan kembali sewaktu zaman kegemilangan tamadun-tamadun awal dunia seperti Kerajaan Srivijaya , Kedah Tua dan Kerajaan Angkor dahulu, punca kegemilangan tamadun-tamadun ini adalah kerana sumber alam semula jadi yang baik seperti  sumber pertanian , hasil rempah ratus dan juga tanah subur akibat dari wujudnya tasik-tasik besar yang menyediakan satu pengairan sumber air bersih yang berpanjangan. Dalam konteks peradaban moden kini, alam semula jadi penting bagi memastikan kehidupan seharian kita berjalan dengan lancar. Kehilangan sumber air bersih dan sumber makanan yang baik mampu membawa kepada bencana yang besar dan menjurus kepada kemudaratan yang berpanjangan. Tanpa sumber-sumber utama untuk manusia meneruskan hidup ini, etika dan nilai moral mampu dihiraukan oleh manusia kerana masing-masing bertarung untuk kekal meneruskan hidup. Tidak dapat dinafikan lagi bahawa sudah menjadi kewajipan kita untuk menjaga kelestarian alam semula jadi kerana ia menjadi faktor utama pengukuhan peradaban di sesebuah negara.
      Namun begitu, sejauh manakah masyarakat kita mempunyai kesedaran mengenai penjagaan alam semula jadi dalam erti kata yang sebenar terutamanya dalam menterjemahkan konsep ini melalui sikap terhadap alam semula jadi? Apakah peranan yang sewajarnya dimainkan oleh kita sebagai individu dalam menjaga dan memelihara kelestarian alam semula jadi? Sejak kebelakangan ini alam semula jadi dan persekitaran kita kian diancam dari pelbagai sudut disebabkan oleh aktiviti tidak beretika manusia terhadap alam sekitar sehingga mengakibatkan kelestariannya tergugat. Kegagalan memelihara alam semula jadi dengan baik mencerminkan bahawa masyarakat sudah gagal membentuk cara berfikir yang wajar yang seterusnya boleh membawa kepada tindakan dan pendirian yang betul terhadap  elemen penjagaan dan pemuliharaan alam semula jadi. Antara contoh senario dimana alam semula jadi diancam jelas berlaku ialah pencemaran sungai. Pencemaran sungai ini berpunca dari pembuangan sampah sarap yang kritikal sehinggakan sungai tersebut dipenuhi plastik-plastik dan sisa buangan manusia. Pencemaran sungai yang berleluasa telah menyekat sumber bekalan air bersih kepada penduduk-penduduk berdekatan serta memburukkan persekitaran sungai yang awalnya indah dan suci. 
     Antara langkah yang dapat dilakukan bagi memastikan sungai kita kembali bersih adalah pemasangan perangkap pencemaran kasar atau Gross Pollutants Traps (GTP) di sepanjang sungai-sungai di negara kita oleh pihak berwajib. Pujian dan kredit perlu diberi kepada Jabatan Pengairan dan Saliran (JPS) kerana mencetuskan idea ini dengan memasangnya di sepanjang lembangan sungai Klang. Pemasangan GTP ini didapati telah banyak dapat mengurangkan sampah pepejal yang terdapat di sungai berkenaan, sekali gus sedikit sebanyak membantu menjadikan sungai berkenaan lebih bersih keadaannya berbanding sebelum pemasangan peralatan tersebut. Namun demikian, pemasangan peralatan ini semata-mata tidak akan mampu membantu sepenuhnya dan memberi kesan yang maksimum dalam mengurangkan masalah pencemaran alam sekitar sekiranya tidak disokong oleh kita sebagai individu dan juga masyarakat terutamanya dalam melakukan transformasi ke atas sikap serta cara berfikir bagi memastikan kelestarian alam sekitar dan tamadun terjamin. Pencemaran yang berlaku adalah berpunca daripada tindakan dan budaya masyarakat kita sendiri yang gemar membuang sampah di merata-rata tempat. Sudah tiba masanya masyarakat mengubah mentaliti mereka ke arah yang lebih optimis agar mereka tidak sewenang-wenangnya membuang sampah secara sesuka hati. Sebaliknya, mereka perlu mempunyai rasa bertanggungjawab terhadap aspek penjagaan alam sekitar dengan membuang sampah secara lebih sistematik di tempat yang sepatutnya.
     Usai sudah kita mendalami faktor pertama dalam pengukuhan peradaban di negara kita, mari kita mengupas faktor yang kedua pula iaitu kemajuan teknologi.  Apa itu teknologi? Teknologi merupakan satu takrifan kepada penggunaan alatan, mesin, bahan dan proses untuk menyelesaikan masalah manusia. Teknologi juga dapat didefinisikan sebagai kajian atau pembelajaran. Teknologi merupakan satu bidang yang paling signifikan dalam era ledakan maklumat kini dan ia memainkan peranan penting dalam kehidupan seharian dalam pelbagai aspek termasuk perniagaan, perubatan, Pendidikan dan sebagainya di mana penggunaannya kini semakin pesar berkembang di dunia global. 
     Teknologi boleh dikatakan antara tunjang utama kepada pembetukan dan pengukuhan sesebuah tamadun. Hal ini benar jika dilihat menggunakan skop capahan yang besar di mana antara aspeknya ialah dalam aspek pendidikan. Pendidikan yang sistematik di sesebuah negara dapat menjamin kelangsungan peradaban yang dicapai oleh negara tersebut. Dengan wujudnya perkembangan teknologi yang pesat ini, corak pembelajaran yang dulunya hanya bersumberkan kepada bahan-bahan bacaan dari buku dan pelajaran yang diterangkan oleh guru telah diubah kepada pembelajaran yang bersumberkan dari penggunaan teknologi dan media elektronik. Pihak kerajaan perlulah memanfaatkan sebaiknya arus perkembangan teknologi yang berlaku kini agar wujudnya penerapan program-program khusus yang dapat menerapkan kemahiran penggunaan teknologi di kalangan pelajar. Dengan program-program sebegini sedikit sebanyak dapat membantu para pelajar untuk lebih mengetahui penggunaan teknologi interaktif untuk menarik minat dan memudahkan mereka memahami pembelajaran dalam apa jua subjek.
      Namun begitu, pendedahan awal berkenaan penggunaan teknologi dan gajet kepada anak-anak turut memberikan impak-impak negatif sekiranya pemantauan dari ibu-bapa, penjaga dan pihak berkuasa tidak dilakukan secara berkala. Mengapakah hal sebegini berlaku? Pendedahan teknologi kepada anak-anak seawal di bangku persekolahan mampu memberikan akses yang luas kepada mereka berkenaan pelbagai ilmu-ilmu pengetahuan bermanfaat dan juga perkara-perkara negatif yang tidak sewajarnya mereka ketahui. Sekiranya pemantauan penggunaan gajet dan teknologi anak-anak  tidak dilakukan secara berkala, pelbagai perkara negatif dan tidak bermoral dapat mencemarkan pemikiran mereka lalu mempengaruhi mereka untuk terjebak dalam perkara tersebut dek kerana sifat inkuiri mereka yang tinggi sewaktu masih umur anak keanakkan. Pihak sekolah juga perlu memberi kesedaran kepada para pelajar berkenaan isu ini kerana ia mampu mengundang kepada pembentukan sahsiah diri yang rosak secara kritikal. Segala jenis cara pendidikan berkenaan isu penggunaan teknologi ini sama ada melalui medium media, kognitif atau tindakan yang dapat dijalankan mampu memberikan impak yang positif kepada masyarakat dan generasi kini. Jika kemajuan teknologi ini dapat digunakan secara beretika, maka keutuhan peradaban di sesebuah negara akan lebih terjamin demi kelangsungan hidup manusian sejagat.
     Kesimpulannya, tidak dapat dinafikan lagi kedua-dua faktor ini merupakan tulang belakang bagi pengukuhan peradaban di negara kita. Dengan adanya nilai-nilai moral yang utuh didalam hati anak bangsa, kegemilangan ketamadunan negara kita dapat sekali lagi memuncak dipersada dunia. Rebutlah peluang untuk menjadi salah satu penyumbang kepada pengukuhan peradaban di negara kita dengan memelihara alam semulajadi dan menggunakan teknologi semaksimum yang mungkin ke arah memajukan diri, keluarga, bangsa dan negara.










3. 'Etika menjadi penting dalam usaha menjayakan kemajuan dan pembangunan sesebuah negara'. Bincangkan pernyataan ini. 
(15 markah)

       Konsep etika berasal dari perkataan Yunani iaitu ‘ethos’ dan ‘etikos’. Ethos membawa maksud sifat, watak, kebiasaan, tempat yang biasa, cara hidup atau budaya manakala  etikos pula bermaksud tatasusila, adab, kelakuan atau perbuatan yang baik. Menurut ahli falsah, etika merupakan teori yang berkaitan dengan tindakan, hujah dan tujuan yang mengarah kepada makna sesuatu tindakan yang dilakukan seseorang. Etika ini bukan bersangkutan dengan fakta atau fizikal manusia tetapi merupakan falsafah moral yang mengambil kira tindakan atau tingkahlaku manusia. Etika memberi tumpuan  terhadap tingkahlaku individu, iaitu bagaimana manusia bertingkahlaku dalam sesuatu keadaan. Namun begitu, Ismail Ibrahim (Nazimuddin:2005) menyatakan etika merupakan suatu proses pemikiran tentang baik dan buruk berkaitan perilaku seseorang. Justeru dalam erti kata yang mudah etika ialah sistem yang berdasarkan akhlak atau tingkahlaku manusia. Manusia yang mempunyai etika yang baik mereka dapat membezakan perkara baik dan buruk. Oleh yang demikian, etika merupakan perkara yang penting dalam usaha menjayakan pembangunan dan kemajuan sesebuah negara kerana penghayatan etika dalam hidup mampu membantu segenap kehidupan manusia dalam pembentukan keharmonian, kesejahteraan dan kedamaian hidup.
       Mengapakah kita perlu bersama-sama menzahirkan kehidupan seharian yang berlandaskan pembangunan sahsiah yang beretika? Perlu saya ingatkan bahawa setelah lebih 60 tahun kita mencapai kemerdekaan, pelbagai usaha dari pelbagai bidang seperti politik, pentadbiran, kajian sains teknologi dan sosial yang dilakukan bagi membuktikan rakyat negara Malaysia mampu melakukan perubahan secara total kepada pembangunan negara. Namun ironinya pelbagai kemelut dan permasalahan melanda negara kita sepanjang tempoh ini. Faktor utama yang mendorong kepada kebersamaan rakyat Malaysia mengharungi cabaran pada era ini adalah keutuhan pada moral dan prinsip etika mereka yang diterapkan oleh setiap pemimpin negara. Secara tersiratnya, kemajuan teknologi semata-mata tidak mampu mengubah nasib sesuatu kaum sekiranya pemantapan nilai etika tidak disuburi di setiap hati anak bangsa. Kembali kepada konteks zaman kini dengan konsep dunia tanpa sempadan, sikit demi sedikit moral dan prinsip etika semakin luntur dek hanyut bersama arus pemodenan dunia yang semakin memuncak. Pemimpin dan rakyat tidak lagi memandang etika murni sebagai elemen utama dalam pembentukan negara yang citra jaya. Adakah kita bersedia menghadapi segala cabaran yang akan mendatang? Pada tahun 2020, pandemik akibat penyebaran wabak Covid-19 telah melanda seluruh dunia menyebabkan segala kegiatan ekonomi terbantut. Kebanyakkan penduduk di Malaysia bahkan di seluruh dunia hilang pekerjaan akibat pandemik ini. Apabila periuk nasi sudah tertutup, segala sifat egois akan mula lahir dalam diri apabila prinsip etika dalam diri yang sudah lama tidak disuburi dengan pengisian rohani mula goyah akibat tekanan yang diterima dari pelbagai sudut. Di dalam tempoh 10 tahun akan datang, apakah bentuk cabaran lagi yang mungkin akan kita hadapi? Kita sebagai warga negara Malaysia yang tercinta ini perlulah bersama-sama memperkuatkan prinsip etika kita agar kita sama-sama dapat membantu memulihkan ekonomi negara dalam masa yang sama mengukuhkan lagi  kemajuan dan pembangunan negara kita.

         Bagi memastikan kemajuan dan pembangunan negara dapat berlaku, terdapat beberapa aspek penting yang perlu diberikan penegasan berkenaan kepentingan budaya mempraktikkan prinsip etika dan moral yang sebenar. Aspek yang pertama ialah dari sudut individu. Aspek ini merupakan akar bagi pembentukan masyarakat yang lebih beretika. Secara amnya, kepentingan etika bagi aspek individu ialah individu yang beretika akan sentiasa menjaga tingkah lakunya agar tidak bertentangan atau melanggar kehendak prinsip moral. Individu yang beretika juga cenderung  menzahirkan kemurnian hati dan kawalan emosi yang mampu membantu dalam pembentukan sifat-sifat sabar, rational, bertimbang rasa dan sebagainya. Dengan adanya sifat-sifat murni sebegini, pembentukan jati diri yang mantap dapat dilahirkan seterusnya akan memberi impak yang positif kepada masyarakat dan negara. Hal ini kerana, apabila setiap individu di sesebuah negara itu beretika mulia maka setiap perkara yang akan dilakukan akan dipertimbangkan melalui perhitungan baik dan buruk terlebih dahulu. Dengan itu, setiap permasalahan yang berlaku dapat diselesaikan dengan baik lalu kemajuan dan pembangunan negara dapat diterajui hasil dari nilai etika murni yang membawa kepada falsafah gaya hidup yang terbilang.
         Aspek yang seterusnya adalah aspek kekeluargaan. Aspek ini berkait rapat dengan aspek individu kerana ibu bapa memainkan peranan penting dalam melakar jati diri anak-anak. Setiap tingkah laku ibu bapa akan menjadi cerminan utama kepada anak-anak. Sebagai contoh, ibu bapa mempraktikkan amalan penggunaan bahasa yang baik beserta penggunaan lenggok bahasa yang santun akan dapat membantu anak-anak membentuk gaya percakapan yang berhemah lengkap dengan intonasi dan tatasusila yang harmonis ketika berucap. Selain itu, etika murni penting dalam aspek kekeluargaan kerana sebuah keluarga yang mempunyai amalan etika yang tinggi bukan hanya wujud perasaan tanggungjawab yang tinggi dan saling hormat-menghormati antara satu sama lain malahan berjaya mewujudkan suasana mesra, aman, berprinsipkan kerukunan rumah tangga dan setiap ahli keluarga akan berasa selamat serta bahagia. Sebagai contoh pasangan suami isteri perlulah ada sifat tolak ansur antara satu sama lain supaya keluarga mereka hidup aman damai tanpa sebarang konflik yang berlaku di dalam keluarga.
        Seterusnya adalah aspek organisasi. Nilai etika dalam sesebuah organisasi adalah sangat penting. Seandainya sesebuah organisasi memiliki nilai etika yang tinggi, masalah-masalah yang melanda masyarakat kini seperti rasuah dan penyalahgunaan kuasa tidak akan timbul. Kesan daripada pengamalan etika murni dalam sesebuah organisasi ini akan membawa kepada budaya kerja yang positif yang mementingkan kualiti dan produktiviti yang tinggi dalam setiap keluaran kerja. Apabila suatu persekitaran yang kondusif wujud dari pengamalan budaya kerja yang positif maka ini dalam masa yang sama dapat meningkatkan keuntungan organisasi tersebut. Dapat dijadikan contoh dimana jika sesebuah syarikat yang menawarkan servis khidmat pelanggan mempraktikkan etika murni ketika bekerja, maka kepuasan hati pelanggan akan membawa kepada permintaan servis yang tinggi. Justeru itu, bukan sahaja syarikat dan pekerja tersebut meraut keuntungan namun pelanggan dan masyarakat sekeliling juga akan menerima tempias baik dari budaya kerja yang positif ini. Bukankah semua ini akan membawa kepada kehidupan harian yang harmoni? Jika kita menerapkan budaya kerja ini bukan sahaja ketika bekerja namun pada setiap masa, maka satu masyarakat yang lebih progresif, aman dan damai akan terhasil. Sehubungan dengan itu, sebarang perbuatan yang bertentangan dengan norma masyarakat seperti mencuri, membuli dan sebagainya dapat dielakkan, Dengan persekitaran yang sihat sebegini, sebarang kegiatan dan aktiviti untuk memajukan negara dapat dilaksanakan dengan lebih lancar dan mempunyai kemungkinan yang lebih jitu. 
        Akhir kalam, banyak perubahan yang sudah dialami oleh rakyat Malaysia sejak dahulu sehinggalah kini. Semakin giat perkembangan teknologi berlaku, semakin goyah etika murni di dalam hati anak bangsa. Kebanyakkan manusia kini tidak kira agama, bangsa dan umur semakin mengejar gaya hidup yang bertuhankan sifat materialistik iaitu lebih mementingkan sifat dan nilai kebendaan daripada ketulenan sifat kemanusiaan. Sehubungan dengan itu, setiap individu perlu bertindak sederap dalam menyuburkan nilai etika dan moral dalam diri sendiri supaya dapat menjaga kemakmuran dunia yang sedia ada. Usahlah kita mengenang segala permasalahan yang timbul namun kita jadikan perkara tersebut sebagai pengajaran supaya kita tidak lagi mengulangi kesilapan yang sama. Sifat saling menunding jari perlu dihapuskan serta-merta sebelum nasi menjadi bubur. Kita perlulah berpegang kepada prinsip dimana pembangunan negara akan terus maju selaras dengan sikap masyarakat yang beretika dan bermoral tinggi.

